
   Ах, ан ятлăр мана, ан ятлăр,

Пĕтĕмпех ăнланатăп хамах.

Кĕрхи кун хĕле хирĕç тухать-тĕр,

Ятлани те халь тин кăлăхах.



Хам çине эп уртмастăп сар пӳрçăн,

Куллăма пытаратăп кас-кас.

Уншăн çеç антăхан айван пуçшăн

Ма тĕнче илемне ылханас?!



Калайман шухăша шăплăх витĕ,

Кĕрхи кун шăннипе пĕр пулса,

Ӳкĕнни те халь тин, йынăшни те —

Пăр купи пек çеç юлĕç тăрса.



Ах, ан ятлăр мана, ан ятлăр,

Ятлани те халь тин кăлăхах.

Эсир мар, кĕрхи кун шатăртаттăр,

Шăнттăр çеç чунăма хытăрах.

  